‘Sbardun i’r Meddwl’ gan Siôn Meredith.


Meddwl am.....newid y dyfodol.

‘Be sy ar bobl, eu bod nhw’n meddwl eu bod nhw’n gymwys i wneud pethe sydd ymhell tu hwnt i’w gallu technegol?’ Dyna gwestiwn Tywysog Cymru nôl yn 2005 wedi i un o’i weithwyr fynd ag achos yn ei erbyn i dribiwnlys cyflogi. 

Wnewch chi ddim ffafr efo neb, dwedodd y Tywysog, os dych chi’n twyllo pobl i feddwl y gallan nhw wneud unrhyw beth. Gwell anelu at yr hyn sy o fewn eu cyrraedd. 

Beth, felly, fyddech chi’n ei ddisgwyl gan wraig ganol oed ddi-addysg sy’n perthyn i’r caste isaf mewn ardal wledig yn India? Yn ôl trefn y caste, mae Sukhubai yn is na phawb yn y  gymdeithas. Ac fel tase hynny ddim yn ddigon, mi ffeindiodd hi ugain mlynedd yn ôl bod y gwahanglwyf arni. Fe’i taflwyd hi allan o’i chartref gan ei gŵr er mai dim ond ers pedwar mis oedden nhw wedi priodi. Ac fel miloedd o wragedd eraill yn y rhan wledig hon o ganolbarth India, bu nifer yn edrych arni fel un o’r ‘untouchables’. Doedd hi ddim hyd yn oed yn cael defnyddio dŵr o’r un ffynnon â’r pentrefwyr eraill. 

Pa obaith fydde’r tywysog – neu ni o ran hynny – yn ei roi iddi hi? Ydi hi’n swnio fel rhywun hefo dyfodol disglair?

Rai blynyddoedd yn ôl dechreuodd tîm o nyrsys a gweithwyr iechyd ymweld â phentref Sukhubai. Roedden nhw’n sgwrsio, yfed ac eistedd efo hi, gan ddangos parch iddi o flaen y pentrefwyr eraill. O dipyn i beth mi ddaru hynny leddfu ofnau ei chymdogion a chwalu ambell i gred ddi-sail am y gwahanglwyf. Bellach mae Sukhubai yn gofalu am famau beichiog – cyn ac ar ôl iddyn nhw roi genedigaeth. Mae hi rwan yn un o fydwragedd y pentref. Unwaith roedd hi’n cael ei gweld fel bygythiad i’r gymdeithas ond bellach mae ganddi swydd sy’n rhoi bendith i’r gymdeithas. 

Dyn ni ddim yn gwybod be sydd am ddigwydd ym mywydau pobl eraill. Dyn ni ddim yn gwybod go iawn sut fydd ein bywydau’n hunain yn troi allan. Dyna sy’n gwneud bywyd mor gyffrous, mor annisgwyl a mor frawychus ar adegau. 

Mae Duw’n gallu defnyddio bob math o bobl i wneud bob math o waith. Does fawr o ots be mae gweddill cymdeithas yn ei feddwl os ydy Duw wedi penderfynu pwy mae o am ei ddefnyddio. Ydych chi’n gwybod beth oedd agwedd yr arweinwyr clyfar Iddewig at Pedr ac Ioan, dau o ddisgyblion Iesu?

Roedd aelodau’r cyngor yn rhyfeddu fod Pedr ac Ioan mor hyderus. Roedden nhw’n gweld mai dynion cyffredin di-addysg oedden nhw, 
Sut oedd y ddau bysgotwr yma’n gallu gwneud i’r arweinwyr addysgedig ryfeddu? Beth oedd yn gwneud y gwahaniaeth?

Roedd aelodau’r cyngor yn rhyfeddu fod Pedr ac Ioan mor hyderus. Roedden nhw’n gweld mai dynion cyffredin di-addysg oedden nhw, ond yn ymwybodol hefyd fod y dynion yma wedi bod gyda Iesu. (Actau 4:13)

Ydych chi’n chwilio am ffordd i newid eich dyfodol? Newidiodd Iesu fywyd y ddau bysgotwr ifanc yn yr hanes, a mae O’r un mor alluog i newid eich bywyd chi.

